Փետրվարի ֆլեշմոբի խնդիրների լուծումներ

Առաջին մակարդակ

1. Տիգրանն ունի 4 խաղալիք՝ մեքենա, գնդակ, զինվոր և նավ: Նա ուզում է խաղալիքները մի շարքով դասավորել: Նաև ուզում է, որ մեքենան լինի նավի և զինվորի միջև։ Քանի՞ եղանակով կարող է դասավորել խաղալիքները։ 

Նախ կարդացինք խնդիրը, հասկացանք պահանջը, այնուհետև որոշեցինք , որ երեխաները կլինեն խաղալիքների փոխարեն: 

«Ես կլինեմ մեքենան»,«Ես էլ գնդակը», «Իսկ ես զինվորը (ասեց Դավիթն ու ձեռքը ճակատին զգաստ  կանգնեց», «ես էլ կլինեմ  նավը»...ահա չորս երեխաներով իրար կողք կանգնեցին ու սկսեցինք լուծել:

Մեքենա  խաղացող տղան գնաց կանգնեց նավի և զինվորի միջև՝ գնդակ-զինվոր-մեքենա - նավ:

-Էս մեկ եղանակ,-  ասացին երեխեքը:

-Հետո այ այսպես կանգնենք,- զինվոր-մեքենա-նավ-գնդակ:

-Հետո էսպես՝ գնդակ-նավ-մեքենա-զինվոր,

-Ու էսպես՝ նավ-մեքենա-զինվոր-գնդակ: Հետո մտածեցին-մտածեցին ու ասացին, որ այսքանն է, էլ չեն գտնում: Էսպես գտանք, որ  4 եղանակով էր կարելի դասավորել:

Այնուհետև փորձեցինք նաև մատիտներով և ըստ գույների դասավորեցինք:  4 մատիտ վերցրեցինք՝ կարմիր, կապույտ, դեղին, կանաչ և դասավորեցինք այնպես, որ դեղինը միշտ լիներ կապույտի և կանաչի միջև.

կանաչ-դեղին- կապույտ -կարմիր
կարմիր-կապույտ-դեղին-կանաչ
կապույտ-դեղին-կանաչ -կարմիր
կարմիր -կանաչ- դեղին -կապույտ:

Խնդիրը հավեսով  խաղացինք և լուծեցինք:

Քրիստինե Հովսեփյան

Ովքեր մասնակցել էին ֆլեշմոբին, արդեն խնդրին ծանոթ էին։ Դրա համար բաժանեցի խմբերի, առաջարկեցի խնդրի լուծման իրենց տարբերակը ներկայացնեն։
Առաջին խումբը խնդրի ներկայացնելու համար օգտագործեց շախմատի խաղաքարերը։
Երկրորդ խումբը՝ թղթերի վրա գրեց խաղալիքների անունները։
Երրորդ խմբին ես առաջարկեցի, որ իրենք որպես խաղալիքներ հանդես գան։
Բոլոր խմբերն էլ հաճույքով ներառվեցին, խաղացին, ցույց տվեցին։

Մանուշակ Աբրահամյան 

Նախ երեխեքի հետ խնդիրը կնկարենք։ Կհասկանան ի՞նչ է շարքը, ինչպե՞ս են շարքով դասավորում առարկաները։
1.Նավ,մենքենա,զինվոր,գնդակ
2.Գնդակ,նավ, մեքենա, զինվոր
3.Զինվոր,մեքենա, նավ, գնդակ
4.Գնդակ, զինվոր, մեքենա, նավ
Կպարզենք, որ 4 տարբերակով է հնարավոր

Հռիփսիմե Առաքելյան
Պատասխան` 4:
2. 15, 24, 32, 42, 53 թվերը գրելու համար իրարից տարբեր քանի՞ թվանշան են օգտագործել։ 
Սովորողները կարդացին խնդիրը: Սկսեցինք քննարկել և լուծել: Հերթականությամբ նայեցինք, թե որ թիվը ինչ տարբեր թվանշաններով է գրված և գրանցեցինք / կրկնվող թվանշանները ներկեցինք/:
15 կազմված է 1 և 5 թվանշաններից:
24 կազմված է 2 և 4 թվանշաններից:
32 կազմված է  3 և 2 թվանշաններից, այտեղ պարզեցինք, որ 2 թվանշանը կրկնվում է, հանդիպել ենք նաև 24-ը գրելիս, 2-ը ներկեցինք:
42 կազմված է  4 և 2 թվանշաններից, այստեղ պարզեցինք, որ և՛2, և՛ 4 թվանշանները կրկնվում են, հանդիպել ենք 24-ը գրելիս,  2 և 4 թվանշանները ներկեցինք:
53 կազմված է  5 և  3 թվանշաններից, այստեղ պարզեցինք, որ 5 և 3  թվանշանները նույնպես կրկնվում են:  5 և  3 թվանշաններն էլ ներկեցինք:

Վերջում հաշվեցինք չներկած՝ իրարից տարբեր թվանշանները: Ստացվեց 5 թվանշան /1,2,3, 4, 5/:

Նելի Թովմասյան

Նախ սովորողների հետ քննարկեցինք թվերի և թվանշանների տարբերությունը: Առանձնացրինք թվանշանները՝ 0 , 1 ,2 , 3 ,4 ,5 , 6 , 7 , 8 , 9 : 
Հետո անդրադարձանք մեր խնդրին: Paint ծրագրում գրեցինք  15, 24, 32, 42, 53 թվերը: Հաշվեցինք, թե քանի թիվ ենք գրել (5 թիվ): Հաշվեցինք նաև, թե այդ 5 թիվը գրելու համար, քանի թվանշան ենք օգտագործել (10 թվանշան):
Պարզելու համար, թե իրարից տարբեր քանի՞ թվանշան ենք օգտագործել գրեցինք  15, 24, 32, 42, 53 թվերը և սկսեցինք ներկել չկրկնվող թվանշանները ՝ 15, 24, 32, 42, 53:
Հաշվեցինք և տեսանք, որ 5 իրարից տարբեր թվանշան ենք օգտագործել  (1, 5 , 2 , 4, 3 ):

Մարիամ Խաչատրյան
Խնդիրը կարդալուց հետո սովորողների հետ նորից պարզեցինք թվանշանների և թվերի տարբերությունը։

Հիշեցինք, որ թվանշանները դրանք նշաններն են, որոնց օգնությամբ գրվում են թվերը, որից հետո էլ պարզեցինք ինչ ենք հասկանում «իրարից տարբեր» թվանշաններ ասելով։ Գտնելով, որ տարբեր կարող են լինել միայն այն դեպքում, երբ նույնը չեն, արդեն նշված թվերից ջնջելով/Word-ով աշխատելու ընթացքում ներկում էինք որևէ գույնով/ կրկնվող թվանշանները հաշվեցինք և պարզեցինք, որ դրանք են՝ 1, 5, 2, 4, 3-ը։

Ստացվեց, որ այս թվերը գրելու համար օգագործել ենք 5 թվանշան։
Կարինե Խառատյան

Պատասխան` 5:
3. Ագարակում կա 6 շուն, 8 բադիկ, 4 սագ և մի քանի ձի։ Քանի՞ ձի կա, եթե բոլոր կենդանիները միասին ունեն 68 ոտք։ 

Սովորողների հետ նախ կխոսենք այս կենդանիների մասին և կպարզենք թե նշված կենդանիներից յուրաքանչյուրը քանի ոտք ունի: Այս խնդիրը լավ օրինակ է բազմապատկման աղյուսակը վերհիշելու և կրկնելու համար: Կարող ենք նաև Paint ծրագրի օգնությամբ տարբեր գույներով նկարել փոքրիկ շրջանակներ: 
Կկառուցենք 68 շրջանակ:  
6 շունը միասին կունենան 24 ոտք, հետևաբար  24 շրջանակ կարմիր կներկենք,  4 սագը միասին կունենան 8 ոտք, կներկենք 8 դեղին շրջանակ, 8 բադիկը միասին կունենան 16 ոտք՝ կներկենք 16 կապույտ շրջանակ: Վերջում բոլոր ներկած շրջանակները կհաշվենք և կջնջենք:  Արդյունքում  կմնա  20 շրջանակ: Եվ քանի որ ձին ունի 4 ոտք, մնացած 20 կբաժանենք 4-ի և կստանաք 5:
Սիդոնյա Վիրաբյան
Որպեսզի ավելի ընկալելի լինի, սկսել ենք խաղից:
Փորձել ենք հաշվել, թե մենք դասարանում քանի ոտք ունենք, եթե, օրինակ, 28 սովորող ենք:
Զուգահեռ  ավելացրել ենք ձեռքերը, այնուհետև շարունակել միայն աջ, ապա միայն ձախ ոտքերն ու ձեռքերը հաշվելով: Դասը վերածվեց նաև մարզական գործունեության )))
Խնդիրը դասարանի մեծ մասը փորձեց լուծել Paint ծրագրի օգնությամբ: Մի քանիսը փորձեցին բանավոր, բայց խճճվեցին. առանց նշումների հնարավոր չեղավ գտնել լուծումը:
Կատարեցինք քայլ առ քայլ.

· հաշվեցինք 6 շների ոտքերի քանակը՝ 24

· 8 բադիկ՝ 16 ոտք 
· 4 սագ՝ 8 ոտք 
· գումարեցինք ստացված թվերը՝ 48

· ստացված թիվը հանեցինք 68-ից
· ստացված թվին համապատասխան՝ 20, ոտքեր նկարեցինք
· յուրաքանչյուր ձի ունի 4 ոտք   (եթե վնասված չէ), ըստ այդմ՝ ստացանք 5 ձի: 

Արմինե Մովսիսյան
Խնդիրը կարդացինք, մեր ագարակի ձիերին և շներին սկսեցինք հաշվել: Հետո հասկացանք, որ ագարակի հավերի, բադերի և սագերի քանակը չգիտենք: Ամեն անգամ կենտրոնացել ենք ձիերի, ավանակի և շների խնամքին, փոխարենը անտեսել ենք մյուս կենդանինեին:
Հետո սկսեցինք քննարկել խնդիրը: Առաջին բանը որ արեցինք , կենդանիներին բաժանեցինք երկու խմբի: Առաջին խմբում երկոտանի կենդանիներն էին, երկրորդում` չորս ոտք ունեցող: 
Քանի որ շների, բադերի և սագերի թիվը հայտնի էր, արագ հաշվեցինք դրանց ոտքերի քանակը:  Մնացածը արդեն ձիերի ոտքերն էին:
Արմինե Գյոնջյան 
Պատասխան` 5:
4. Աշոտի կրիան արթուն ժամանակ մեկ ժամում ուտում է 5 տուփ խոտ։ Երեկ նա քնեց 20 ժամ։ Քանի՞ տուփ խոտ նա կերավ երեկ։ 

Թամար Մարիմյան
Այս խնդիրը շատերն արդեն լուծել էին ու շատ արագ գտան պատասխանը:

Լուծման տարբերակներից՝

Դավիթ Արզումանյանն առաջարկեց 4-ը բազմապատկել 5-ով, քանի որ օրվա ընթացքում 4 ժամ է արթուն մնացել, իսկ մնացած 20 ժամը քնած է եղել: Շատերն ասացին, որ դիտարկում ենք մեկ օրը, որն ունի 24  ժամ: 24-ից 20-ը քնած է եղել, 4-ը՝ արթուն: Եթե մեկ ժամում կերել է 5 տուփ, ուրեմն 4 ժամում կուտի 4 անգամ 5, այսինքն՝ 20 տուփ: Մուշեղն էլ պատմեց, որ ինքը կրիա է ունեցել, որը շատ էր սիրում քնել:
Անահիտ Հարությունյան

Պատասխան` 20:
5. Բարեկենդանի տոնին ընդառաջ Արևմտյան դպրոցում տիկին Արևը և սովորողները գաթաներ թխեցին։ Առաջին դասարանցիներին բաժին հասավ գաթաների կեսը։ Երկրորդ դասարանցիներին հասավ մնացած գաթաների կեսը։ Հետո երրորդ դասարանցիները վերցրեցին մնացած գաթաների կեսը, որից հետո մնաց 6 գաթա։ Որքա՞ն գաթա էին թխել։ 

Սովորողները կարդացին խնդիրը, սկսեցինք քննարկել.
Սկզբում անդրադարձանք խնդրի հայտնի տվյալներին: Քանի դասարանի է գաթա բաժին հասել. սովորողներն ասացին, որ 3 դասարանի է հասել՝ 1-ին, 2-րդ, 3-րդ դասարանցիներին: Գաթաների քանակի մասին հայտնի է, որ վերջում մնաց 6 գաթա: Քանի որ 3-րդ դասարանցիները վերցրեցին գաթաների կեսը, որից հետո մնաց 6 գաթա,  հետևաբար 3-րդ դասարանցիներին հասավ 6 գաթա: Քանի որ 3-րդ դասարնցիներին հասավ 6 գաթա, որը 2-րդ դասարացնրերի ստացած գաթաների կեսն էր, ստացվում է, որ 2-րդ դասարանցիներին հասավ 2x6=12 գաթա: Քանի որ 2-րդ դասարանցիներին հասավ 12 գաթա, որը 1-ին դասարանցիների ստացածի կեսն է, հետևաբար 1-ին դասարանցիներին հասավ 2x12=24 գաթա: Վերջում գումարեցինք յուրաքանչյուր դասարանի ստացած և մնացած գաթաների քանակը՝ 6+6+12+24=48:
Խնդրիրը լուծելիս կարող ենք նկարել հետևյալ պատկերը.

Մերի Գրիգորյան

Խնդիրն առաջին դասարանում կարդալու և հասկանալու համար սովորողների հետ նախ կքննարկենք կեսի և ամբողջի հասկացությունը, կվերցնենք օրինակ 4 մատիտ և հերթականությամբ կբաժանենք 2 սովորողի մեջ, կտեսնենք, որ յուրաքանչյուր սովորող ունեցավ 2 մատիտ, այսինքն 4-ի կեսը 2-ն է, եթե կեսերը կրկին միացնենք, կստանանք ամբողջը: Հիմա վերդառնանք մեր խնդրին, սկսենք լուծել վերջից, երրորդ դասարանցիները կերել են մնացած գաթաների կեսը, որից հետո մնաց վեց գաթա, եթե վեցը մնացած գաթաների կեսն է, մենք կնկարենք վեց գաթա և կավելացնենք նույնքան, որպեսզի ստանանք, թե որքան գաթա կար մինչև երրորդ դասարանցիների վերցնելը: Նկարեցինք և ստացանք 12 գաթա:  Երկրորդ դասարանցիները վերցրել էին մյուս կեսը, այսինքն մյուս 12-ը: Առաջին դասարանցիները վերցրել էին ամբողջ գաթաների կեսը, այսինքն այնքան, որքան երկրորդ և երրորդ դասարանցիները և դրան գումարած մնացած վեցը, այսինքն երկու 12-ները միասին, կնկարենք և կտեսնենք,որ ստացվում է 24 գաթա, սա ամբողջի կեսն է: Կնկարենք ևս 24 գաթա և կհաշվենք և կստանանք ամբողջը 48:

Անահիտ Մելքոնյան 
Վարսիկ Աթոյան
Պատասխան` 48:

6. Սովորողները գրադարանից վերցրին Թումանյանի «Անբան Հուռին», «Սուտլիկ որսկանը», «Բարեկենդանը» և «Քաջ Նազարը» հեքիաթները: Արեգը կարդաց «Անբան Հուռին» և «Սուտլիկ որսկանը»: Աննան կարդաց «Բարեկենդանը»: Աշոտը կարդաց «Բարեկենդանը» և «Անբան Հուռին»: Ո՞ր հեքիաթը ոչ ոք չկարդաց: 

Word ծրագրում  բացեցինք աղյուսակ և գրեցինք հեքիաթների վերնագրերը: Կարդալով խնդիրը քայլ առ քայլ տեղադրեցինք ընթերցողների անունները համապատասխան սյունակներում: Վերջում տեսանք, որ Քաջ Նազարի սյունակը դատարկ է, այսինքն ոչ ոք չի կարդացել:

Գոհար Սմբատյան

Այս խնդիրը լուծել ենք բանավոր։ Ավելի փոքր տարիքի սովորողների հետ խնդիրը կարելի է լուծել գրելով բոլոր հեքիաթների անունները և նշումներ անելով, արդյունքում կպարզվի, որ 《Քաջ Նազար》հեքիաթը ոչ ոք չի կարդացել։ Իսկ ավելի պատկերավոր կարելի է բացատրել ` ձեռքի տակ ունենալով այդ չորս նշված հեքիաթների գրքերը։
Տաթև Թամազյան

Մուտքագրեցինք խնդրի մեջ թվարկված բոլոր հեքիաթի վերնագրերը, յուրաքանչյուր վերնագրի դիմաց գրեցինք կարդացողի անունը: «Քաջ Նազարը» հեքիաթի դիմաց մնաց ազատ: Պարզ  դարձավ, որ «Քաջ Նազարը» հեքիաթը ոչ ոք չէր կարդացել: 

Հասմիկ Ղազարյան

Խնդիրը դասարանում քննարկեցինք:Սկզբում կարդացի խնդիրը, սովորողները լսեցին, այնուհետև paint ծրագրով էջի վերևում նկարեցին հեքիաթների գրքերը, իսկ ներքևում` սովորողներին:Կարդալով խնդիրը` հերթով սլաքներով նշեցին, թե ով որ հեքիաթն էր ընթերցել:Այդպես պարզ դարձավ, թե որ հեքիաթը չի ընթերցվել:

Սրբուհի Ներսիսյան

Պատասխան` «Քաջ Նազարը»:

7. Ռաֆայելն ու Հայկը միասին կշռում են 76կգ, իսկ Ռաֆայելն ու Մարկը միասին՝ 71կգ։ Հայկը Մարկից քանի՞ կիլոգրամով է ծանր։ 

Խնդիրը դասարանում սովորողների հետ կարդացինք, քննարկեցինք։ Առանձնացրեցինք կարևոր պայմանը` Ռաֆայելն ու Հայկը 76 կգ են, Ռաֆայելն ու Մարկը 71կգ։ Երեք սովորող են, ընդ որում` Ռաֆայելը կշռվում է երկուսի հետ։ 

Սովորողները գտան  տարբերությունը` 76 - 71 =5, այսպես գտանք, որ Հայկը Մարիկից ծանր է 5կգ։ 

Այսօր  էլ  Ձեզ հետ հանդիպումից հետո խնդիրը նաև այսպես քննարկեցինք։ 

Ընտրեցինք երեք սովորող` Էդգար, Ալֆրեդ, Ալիկ։ 

Կանգնեցին նախ   Էդգարը և Ալֆրեդը, որոնք միասին կշռում են 76կգ, հետո Էդգարը և Ալիկը, որոնք կշռում էին 71 կգ։ 

Մեզ համար պարզ դարձավ, որ Էդգարի քաշը նույնն է մնում 2 դեպքում, մենք պետք է պարզենք Ալֆրեդը քանի կիլոգրամով է ծանր Ալիկից։ Սովորողներին նկարեցինք կշեռքի վրա, 2 նժարներին նկարեցին Էդգարին և Ալֆրեդին, մյուսին`Էդգարին և Ալիկին։ Որոշեցինք տղաներին փոխարինել կշռաքարերով` 76 կգ, 71 կգ։ Քննարկեցինք` ինչպես հավասարեցնենք, մեզ պակասում է 5 կգ, որ նժարները հավասարվեն, ավելացրինք Էդգարին և Ալիկի քաշին  5կգ կշռաքար։ Նժարները հավասարվեցին, ստացվեց որ Ալիկը Ալֆրեդից թեթև էր 5կգ,Հայկը ծանր էր 5կգ-ով։ 

[image: image2.png]Enqun Udntin Enqwn Uthy Enquip Udpbn Enguip Ughy





Մարգարիտ Հովնանյան
Լուսինե Բարխուդարյան

Լիլիթ Սահակյան
Պատասխան` 5:
8. Ներկայացում դիտելու համար սովորողները 9:30 դպրոցից դուրս եկան։ Ներկայացումը տևեց 50 րոպե, իսկ դպրոցից թատրոն և թատրոնից դպրոց ճանապարհին սովորողները ծախսեցին 60 րոպե։ Ժամը քանիսի՞ն վերադարձան դպրոց։ 

Սովորողներին  առաջարկեցի  կամավոր հանդես գալ ուսուցչի դերում և   առաջարկել  իր մեթոդը խնդրի լուծման համար: Տիգրանը այդ գործը վերցրեց իր վրա: Նա առաջարկեց օգտվել ժամացույցներից: Դասարանում  սովորողներն ունեն ինքնաշեն ժամացույցներ, որոնք պատրաստել են Ժամացույցը սովորելու համար: Վերհիշեցին, թե մեկ օրը քանի ժամ ունի, մեկ ժամը քանի րոպե է: Սկսեցին հաշվել, 09:30 եթե դուրս են եկել, ապա կհասնեն 10:00: Քանի որ  ճանապարհի վրա (թատրոնից դպրոց և հակառակը) ծախսել են 60ր ժամանակ, համարենք, որ գնալու վրա կծախսեն 30ր ժամանակ: 
Հաշվեցին  նաև,եթե հասել են 10:00,իսկ ներկայացումը տևել է 50ր,ապա կվերջանա,10:50: Դպրոց հասնելու համար կծախսեն 30ր ժամանակ,այդ դեպքում կհասնեն դպրոց  11:20-ին:

Լուսինե Հակոբյան
Խնդիրը հրաշալի առիթ էր ժամացույցի մասին ևս մեկ անգամ խոսելու, քննարկելու։ 

Նախ սովորողները կարդացին խնդիրը, պատմեցին։ Մի ստվարաթղթե մեծ ժամացույց պատրաստեցինք, սլաքներ ամրացրինք։ Սովորողներից Գևորգը ժամացույցի վրա 9։30 –ը սլաքներով ցույց տվեց /րոպեի սլաքը տեղադրելու համար նորից անդրադարձանք 5-ական հաշվին/։ 9։30-ից սկսեցինք հաշվել 50 րոպե, հասանք 10։20-ին։ Սովորողներից մեկն առաջարկեց 9։30-ին ավելացնել 60 րոպե և պակասեցնել 10 րոպե։ Այնուհետև խոսեցինք, քննարկեցինք, թե ինչ է նշանակում  դպրոցից թատրոն և թատրոնից դպրոց ճանապարհ։ Ըստ սովորողների, պարզ էր, որ խոսքը և՛ գնալու, և՛ հետ վերադառնալու մասին էր։ 10։20-ին էլ ավելացրինք 60 րոպե, որը սովորողները միանգամից գլխի ընկան, որ 1 ժամն է։ Ստացվեց 11։20։

Կարինե Մամիկոնյան
Խնդիրը կարդալուց հետո, համեմատեցինք մեր վերջին ճամփորդության հետ,  թե որ ժամին դպրոցից դուրս եկանք, նստեցինք երթուղային, շարժվեցինք դեպի թատրոն, դիտեցինք ներկայացումը, որից հետո ժամը քանիսին  վերադարձանք դպրոց: 

 Այս ամենից հետո նկարեցինք ժամացույց, վրան նշեցինք ժամերը, պարզեցինք, որ մեկ օրն ունի 24 ժամ, մեկ ժամն ունի 60 րոպե, հետո նշեցինք, որ 60 րոպեն ունի երկու 30 րոպե, 3 հատ 20 րոպե, 6 հատ 10 րոպե, 12 հատ 5 րոպե: Այս ամենը  նշեցինք մեր նկարած ժամացույցի վրա: 

Որից հետո  ժամացույցի վրա գտանք 09:30-ը: Շարժվեցինք դեպի առաջ 30 րոպե, քանի որ  գնալ և ետ գալու վրա սովորողները ծախսել էին 60 րոպե, իսկ դրա կեսը կլինի 30 րոպե: Որից հետո ևս 50 րոպե առաջ շարժվեցինք, իսկ հետո նշեցինք ետ վերադարձի 30 րոպեն: Վերջին նշումը եղավ ժամը 11:20 վրա: Այսինքն սովորողները վերադարձան ժամը 11:20:

Արմինե Մնացականյան

Պատասխան՝  ժամը 11:20:
9. Քանի՞ ձևով կարող են 10 ուլունքը շարել 4 թելի վրա, որ յուրաքանչյուր թելի վրա լինի կենտ թվով ուլունք: 

Կարդացինք խնդիրը և սկսեցինք նկարել Paint ծրագրով: Նկարեցինք 4 թելը, ուլունքները, հետո սովորողներին հարցրեցի, թե մինչև 10 թիվը քանի՞ կենտ թիվ գիտեն: Նշեցինք թվերը և սկսեցինք շարել ուլունքները: Ստացվեց երեք տարբերակ՝
 3, 3, 3, 1
7, 1, 1, 1
5, 3, 1, 1
Լուսինե Գասպարյան
Ազնիվ Մանուկյան

Տաթև Սահակյան

Պատասխան` 3:
10. Շարքով դրված էր 15 կոնֆետ։ Արամը կերավ յուրաքանչյուր 4-րդը, հետո էլ Մաքսիմը կերավ մնացած կոնֆետներից յուրաքանչյուր 3-րդը։ Ո՞վ ավելի շատ կոնֆետ կերավ։ 

Լիանա Ռոզիկյան
Սովորողների հետ նկարեցինք 15 կոնֆետ։ Արամի կերած յուրաքանչյուր 4-ը հանեցինք՝ արդյունքում 3-կոնֆետ կերավ Արամը։ Այնուհետև հաշվեցինք մնացած կոնֆետների յուրաքանչյուր 3-ը՝ 4 կոնֆետ կերավ Մաքսիմը։
Այստեղից հասկացանք , որ Մաքսիմն ավելի շատ կոնֆետ կերավ։

Սաթենիկ Սիմոնյան

Նկարել 15 կոնֆետ։  Հաշվել 1, 2, 3 և 4֊րդը վերցնել շրջանի մեջ, շրջանի վերևում գրել Ա (Արամ)։ Հետո հաշվել 1,2 և 3֊րդ վերցնել շրջանի մեջ, շրջանի վերևում գրել Մ (Մաքսիմ)։ 

Հաշվել` քանի հատ է Ա, քանի հատ` Մ։ 

Ստացվում է, որ Մաքսիմն ավելի շատ  կոնֆետ է  կերել, քան Արամը։ 

Արամը կերել է 3 հատ 

Մաքսիմը կերել է 4 հատ 

Լուսինե Պետրոսյան Գ.

Խնդրի քննարկման համար էլեկտրոնային գրատախտակի վրա բացեցինք Paint համակարգչային ծրագիրը: 15 կոնֆետները ներկայացրեցինք 15 շրջանագծերի տեսքով: Սովորողները նախ սկսեցին գիծ գծել Արամի կերած կոնֆետների վրա` յուրաքանչյուր 4-րդ շրջանի վրա, հետո էլ` Մաքսիմի կերած` յուրաքանչյուր 3-րդի վրա: Գծերը  գծեցինք 2 տարբեր գույներով, որ առավել տեսանելի լինի: Արդյունքում սովորողները հեշտ գլխի ընկան, որ  Մաքսիմն առավել շատ կոնֆետ է կերել:
Մոնիկա Տոնոյան

Պատասխան` Մաքսիմը:
